Казаньне: Хрысьцяіне – вандроўнікі
старонка 3

Хрысьціяне – вандроўнікі!
Думаецца, што ўсе мы, хто чытае Біблію, памятае вучня Хрыстовага, Пётры Сімона, які стаўся адным з галоўных апосталаў у Царкве Хрыстовай пасьля ўзьнясеньня Хрыста назад да Бога нябеснага Айца і сашэсьця Духа Сьвятога, Які пасяліўся ў першых веруючых таго часу. Можна сказаць, што Пётра быў тым шустрым вучнем, які хуценька, здавалася б, ня думаючы загадзя, адказваў на пытаньні Збаўцы Хрыста. Мы памятаем, як ён адсек вуха жаўнера, які браўся арыштаваць Хрыста, а Збаўца ацаліў параненага службіта ўладаў. Перад гэтым Пётра паабяцаў Хрысту, што пры найскладанейшых абставінах ён ад Хрыста ні ў якім разе не адступіцца, але пасьля таго, як Хрыста арыштавалі і Пётра заставаўся ў тым месцы, дзе трымалі Хрыста, нехта з пабочных людзей, убачыўшы яго, сказаў, што ён аднойчы ўбачыў Пётры разам з Хрыстом. Ад такой магчымасьці Пётра катэгарычна адмовіўся, і ня толькі аднаразова, але яшчэ пару разоў. Пазьней толькі ён ўсьвядоміў сваю чалавечую баязьлівасьць перад іншымі. Але пасьля таго, як у дзень Пяцідзясятніцы Дух Сьвяты сышоў на апосталаў і першых веруючых у Хрыста, у тым ліку і на Пётра, ён ператварыўся ў таго сьмелага апостала, які гэтым разам у сіле Духа Сьвятога выступіў перад натоўпам паклоньнікаў і сьмела гаварыў пра Ісуса Хрыста. Ён прыгадаў ім, што мясцовыя рэлігійныя і палітычныя ўлады ўкрыжавалі Хрыста, што і раней было наканавана Богам Айцом. Вось гэты апостал напісаў два цудоўныя лісты вернікам, якія ўвайшлі ў склад Новага Запавету. 

У гэтай гутарцы мы пачынаем знаёміцца зь Пётравым першым пасланьнем, дзе ён зьвяртаецца да вернікаў такімі словамі: «Пётра, апостал Ісуса Хрыста, – выбраным вандроўнікам, расьцярушаным па Поньце, Галятыі, Кападокіі, Азіі і Бітыніі паводле прадбачаньня Бога Айца, праз асьвячэньне Духа, дзеля паслухмянасьці і акрапленьня крывёю Ісуса Хрыста: ласка і супакой няхай вам памножацца!».
 

Першае, што заўважаем, гэта веруючых у Хрыста, якія былі параскіданыя па розных правінцыях Рымскай імпэрыі. Апостал называе іх «вандроўнікамі» ды выказвае пажаданьне, каб Бог напаўняў іх Сваёю ласкаю і мірам. Чаму Пётра назваў веруючых таго часу «вандроўнікамі»? Чым далей чытаеш пасланьне, тым ясьней стаецца вядомым, што апостал перакананы, што веруючыя павінны разумець, што яны доўга тут на зямлі не застануцца. Яны павінны жыць з тым паняцьцем, што яны толькі «праходзяць» праз сучасны сьвет. Іхняе апошняе сталае прабываньне ня можа быць тут на гэтай зямлі, ён цьвердзіць, а ў новым сьвеце, у «новым Ерусаліме», як сказана ў іншым месцы Сьвятога Пісаньня. Значыцца, нашае цяперашняе жыцьцё тут на зямлі часовае і, будучы тут на зямлі, нам трэба рыхтавацца да вечнага існаваньня, што адбудзецца ў Божым Нябесным Валадарстве. У гэтакім жа сэнсе вернікі рыстовы аказваюцца «вандроўнікамі».
Пётра далей кажа, што вернікі Хрыстовы былі адроджаны і асьвечаны Духам Сьвятым. Пра што ён тут гаворыць? Калі мы чытаем Новы Запавет, дык заўважаем, што кожны чалавек мае патрэбу ў збаўленьні. Біблія вучыць, што кожны з нас пачаў жыцьцё, ня знаючы Бога або Хрыста. Прычына ў тым, што кожны з нас нарадзіўся на гэты сьвет з грахоўнай натурай і рана ў жыцьці мы пачалі грашыць. У Пасланьні да рымлянаў апостал Павал падкрэсьлівае гэтую думку, кажучы, што мы ўспадкавалі ад сваіх бацькоў схільнасьць да грашэньня. Усё пачалося зь першага чалавека Адама. Паводле апостала Паўла: «Як праз аднаго чалавека (Адама) грэх увайшоў у сьвет, і праз грэх – сьмерць, так і сьмерць перайшла на ўсіх людзей, бо ў ім усе зграшылі».
 Рэч ў тым, што Бог цалкам праведны і справядлівы. Ён ня можа проста так прыняць у сваю прысутнасьць грэшнага чалавека. З тае прычыны Ён паслаў Свайго Сына Ісуса Хрыста, Які нарадзіўся ў нашым сьвеце, як кожны з нас, ды пражыў тут Сваім дасканалым бязгрэшным жыцьцём. Рэлігійныя лідэры і палітычная ўлада таго часу засудзілі Яго на каральную сьмерць – на ўкрыжаваньне, але ў Божых вачах Хрыстос памёр ахвярнай за чалавечыя грахі сьмерцю. Кожны, хто веруе ў Хрыста, прыняўшы Яго сваім адзіным і асабістым Збаўцам і Госпадам-уладаром, атрымлівае дараваньне грахоў. З тае прычыны апостал Пётра кажа, што такія людзі былі пакроплены крывёй Хрыстовай і ў выніку таго той, хто ўвераваў у Хрыста, стаўся прымальным для Бога. Ён увайшоў у Божую сям'ю вернікаў. 

Апостал далей дзякуе і дабраслаўляе Бога за тое, што Ён па Сваёй вялікай ласкавасьці і міласьці адрадзіў тых вернікаў праз уваскрэсеньне Хрыста і прыводзіць да вялікай надзеі на слаўную будучыню. Вось у гэтым жа і справа, што кожны чалавек мае патрэбу ў духоўным адраджэньні, і гэта даецца тым, хто навяртаецца да Бога і Хрыста з каяньнем ў сваіх грахах і грэшнасьці, з увераваньнем у Хрыста як свайго Збаўцу ды працягвае жыць у паслушэнстве Божаму слову. Калі чалавек каецца перад Богам, ён прызнаецца ў тым, што зьяўляецца грэшнікам перад сьвятым і бязгрэшным Богам ды мусіць перамяніцца з Ягонай дапамогай. Трэба адвярнуцца ад грэшнага спосабу жыцьця і жыць згодна з вучэньнем і настаўленьнем Божага слова, Бібліі. Сапраўднае каяньне азначае, што чалавек перастае рабіць тыя ранейшыя грэшныя ўчынкі і цяпер імкнецца рабіць толькі тыя рэчы, якія Богу падабаюцца. Ён пачынае шукаць Гасподняю волю для свайго жыцьця і жыць згодна з тым, што ён чытае на старонках Бібліі. Разам з каяньнем нованавернены просіць у Бога новае духоўнае адраджэньне, што даецца яму Духам Сьвятым. Дух Сьвяты прыходзіць да таго чалавека, які каецца ў сваіх грахах ды веруе ў Хрыста з просьбаю Гасподняга далейшага кіраваньня ягоным жыцьцём. Тыя людзі, якія ўжо так навярнуліся да Бога і Хрыста, адчулі глыбока ў сваёй душы, што Дух Сьвяты сапраўды закрануў іх, увайшоў ў іхнія сэрцы ды перамяніў іх як у характары, так і ў паводзінах. Заўважма, што апостал Пётра кажа, што Хрыстос у выглядзе Духа Сьвятога адрадзіў такіх людзей цераз уваскрэсеньне Хрыстовае. Гэта значыць, што тая сіла Божая, якая выйшла ад самога Бога для ўваскрашэньня Хрыста зь мёртвых, выліваецца цяпер на тых, хто навяртаецца да Хрыста, і дзейнічае ў іхніх душах, каб даць ім тое духоўнае адраджэньне, пра што піша апостал Пётра. Тая Гасподняя ўваскрэслая сіла дае нованаверненаму новае жыцьцё і напаўняе яго новай надзеяй на лепшае заўтра. 

Апостал Пётра далей тлумачыць, у чым заключаецца гэтая новая надзея. Памятайма, што вернікі у вачах і разуменьні апостала аказваюцца вандроўнікамі. Яны тут на зямлі толькі на адносна кароткі час. Нашае пражываньне тут на зямлі павінна рыхтаваць нас да новага жыцьця, што чакае нас у будучым. І Пётра далей апісвае гэтае будучае жыцьцё, кажучы, што мы вернікі Хрыстовыя былі адроджаны да «спадчыны незьнішчальнае і беззаганнае, якая не завяне і якая захаваная нам у небе».
 Уявеце сабе толькі, што нашага будучага жыцьця ніхто ня зьнішчыць. Яно абяцаецца нам цяпер і мы не павінны ў яго рэчаіснасьці сумнявацца. Гэта напаўняе нас мужнасьцю і рашучасьцю заставацца вернымі Богу і Хрысту да канца нашага зямнога прабываньня. Браты і сёстры ў Хрысьце, давайце ня будзем здавацца ў барацьбе супроць грахоў і грэшных памкненьняў, якія нас непакояць. Будзьма з поўным спадзяваньнем на Духа Сьвятога змагацца за чысьціню свайго жыцьця, пакуль мы тут на грахоўнай зямлі. Будзьма са спадзяваньнем на Духа Сьвятога супрацьстаяць усякім спакусам, якія прыходзяць ды непакояць нас. 

Заўважаем далей, што тое будучае жыцьцё ў небе будзе беззаганным, чыстым і ў поўным сэнсе – дасканалым. У нябесным прыстанішчы нас ужо ніхто ня будзе турбаваць грэшнымі спакусамі, бо ніякага віду граху там жа ня будзе. У апошняй кнізе Бібліі сказана так пра нашае прабываньне ў новым нябесным Ерусаліме: «Ня ўвойдзе ў яго ніхто апаганены і той, хто чыніць агіду і хлусьню, а толькі запісаныя ў кнізе жыцьця Ягняці (г. зн. Хрыста)».
 Пра сатану, таго вялікага спакусьніка і злачынца, у прарочым духу напісана, што «д'ябал, які падманваў іх, быў кінуты ў возера агню і серкі, дзе зьвер і фальшывы прарок; і будуць яны мучыцца ўдзень і ўначы на вякі вякоў».
 
Можна сказаць, што мы грашым па дзьвюх прычынах. Перш за ўсё, як ўжо было сказана, кожны з нас мае ў сабе грэшную натуру, якая цягне нас да грашэньня. Па-другое, існуе і моцна працуе ў нашым сьвеце ды ў нашых персанальных жыцьцях д'ябал. Гэта ж ён, які трымае людзей у цемры грэшнага спосабу жыцьця, што так бачна сёньня ў нашым сьвеце. Калі на дарозе ў Дамаск Хрыстос сустрэўся з Саўлам, які пазьней стаўся апосталам Паўлам, Ён сказаў Паўлу, што выбраў яго для асаблівай мэты пайсьці і прапаведаваць сярод язычнікаў, каб «расплюшчыць ім вочы (у духоўным сэнсе, канечне), каб яны павярнуліся ад цемры да сьвятла і ад улады сатаны да Бога, каб яны атрымалі дараваньне грахоў і спадчыну між тых, хто асьвечаны вераю ў Мяне».
 Паважаныя слухачы, мы жывем у сьвеце, дзе ўвогуле пануюць цяпер грэшныя дзеі людзей і сатаны. Людзі без Хрыста жывуць у духоўнай цемры і ім патрэбная сіла Хрыстовая, якая прыходзіць і пераменьвае чалавека Духам Сьвятым. Сярод сваіх знаёмых мы павінны быць тымі добрымі сьведкамі Божай міласэрнасьці, якая працуе ў нашых душах. Нам трэба змагацца супроць сваіх уласных грахоў і злачынстваў іншых людзей. Гэта мы робім, чытаючы Слова Божае, Біблію, і слухаючыся голасу Божага, які адкрываецца нам на старонках Бібліі.

Але вернемся да словаў апостала Пётры. Ён кажа, што нашая будучая спадчына не завяне, але будзе захаваная для нас вернікаў сілаю Гасподняю. Яна нікуды ня дзенецца. Ці вартасна навярнуцца да Хрыста, пасьля таго – зьвяртацца да Яго штодня, чытаць Ягонае слова і жыць паслухмяна па-Божаму згодна з тым, як вядзе нас Дух Сьвяты? Алé, цалкам вартасна! Бо гэта прывядзе нас да Бога і Хрыста ў новым сьвеце. Таму калі хто з нас пакуль што не навярнуўся да Хрыста, не прыняўшы Яго сваім асабістым Збаўцам і Госпадам-уладаром, зрабеце гэта чым хутчэй. А для нас, якія ўжо навярнуліся да Яго, давайце будзьма і ў далейшым шукаць Гасподнюю волю, чытаць Ягонае Слова і з поўным спадзяваньнем на Духа Сьвятога на выконваньне Гасподняй волі для нас паводле таго, што Ён адкырвае нам на старонках Свайго слова. Амін.

�Першае пасланьне Пётры 1:1-2


�Пасланьне апостала Паўла 5:12


�	 Першае пасланьне апостала Пётры 1:4


�	 Адкрыцьцё Яна Багаслова 21:27


�	 там жа 20:10


�	 Дзеі сьвятых апосталаў 26:18






